
Iesu yn Llyfr Datguddiad
Be glywodd Ioan? (3)
(Datguddiad 2 a 3)

Be mae Iesu’n geryddu?
Mae’r eglwys yn Effesus wedi colli ei chariad cyntaf at Iesu,

Ond mae gen i rywbeth yn dy erbyn di: Dwyt ti ddim yn fy ngharu i fel roeddet ti ar y cychwyn. 5 Edrych mor bell rwyt ti wedi syrthio! Tro yn ôl ata i eto, a gwna beth oeddet ti'n ei wneud ar y cychwyn. Os ddoi di ddim yn ôl ata i, dof fi atat ti a chymryd dy ganhwyllbren di i ffwrdd. (Datguddiad 2:4-5)
Mae’r eglwys yn cael rhybudd y bydd y swits yn mynd ‘off’ , ‘...dof fi atat ti a chymryd dy ganhwyllbren di i ffwrdd.’  Er fod eglwys Effesus yn dysgu popeth oedd yn iawn a chywir am Iesu (athrawiaeth gadarn) doedd yno ddim cariad na brwdfrydedd am Dduw a’i bethau.
Mae’n amlwg ei bod hi’n bosib bod yn gadarn yn athrawiaethol ond yn galed yn ein hysbryd.

Mae athrawiaeth yn bwysig iawn – achos mae Person Duw yn y fantol – mae bywyd tragwyddol yn Nuw. Os nad ydy’r athrawiaeth yn iawn fydd y person anghywir gyda chi – ac os ydy’r person anghywir gyda chi dyw’r bywyd tragwyddol ddim am ddod achos mae’n dod drwy adnabod Duw a’r un anfonodd e, Iesu Grist. Ond, os dyn ni’n colli golwg ar y person, mae rhywbeth mawr ar goll.

Ond beth sydd wedi digwydd yn Effesus? Falle eu bod nhw’n falch - bod yna falchder ysbrydol yn perthyn iddyn nhw. Sut oedden nhw’n siarad tybed?  “Ni’n gadarn, rydyn ni’n iach yn y ffydd, dydyn ni i ddim mor siŵr am yr eglwys arall yna lawr y lôn.”

Roedd eu cariad wedi mynd ar goll yn nghanol yr holl ddysgeidiaeth ac athrawiaeth gywir.
Mae Iesu hefyd yn ceryddu cyfaddawdu, cymysgu tipyn bach o hwn a tipyn bach o’r llall hefo Cristnogaeth go iawn. Wyt ti’n dweud dy fod ti’n caru Duw ond eto’n dal i fflyrtio hefo’r byd? Os dyn ni’n fflyrtio hefo pethau sydd ddim yn dda i ni, yn hwyr neu’n hwyrach byddan nhw’n cael dod i mewn a dylanwadu arnon ni. Eilunod ydyn nhw ac mae nhw am gael eu sathru dan draed. Yn yr Hen Destament roedd y duwiau paganaidd yn ddeniadol i bobl Israel (dyma nhw hyd yn oed yn plygu lawr ac addoli delw o lo aur). Er eu bod nhw’n gwybod am y Môr Coch yn agor (Exodus 14), a’r 10 pla a anfonodd Duw ar yr Aifft (Exodus 7-11) roedden nhw’n cael eu denu gan y duwiau bach oedd wedi eu gwneud gan ddwylo dynion.

Yn ei neges at Thyatira mae Iesu’n ceryddu cyfaddawdu,

20 Er hynny, mae gen i rywbeth yn dy erbyn di: Rwyt ti'n goddef y wraig yna, y ‘Jesebel’ sy'n galw ei hun yn broffwydes. Mae hi'n dysgu pethau sy’n camarwain y rhai sy'n fy ngwasanaethu i. Mae hi’n eu hannog nhw i bechu'n rhywiol a bwyta bwyd sydd wedi ei aberthu i eilun-dduwiau. (Datguddiad 2:20)

Mae’r eglwys yn ‘goddef’ Jesebel er ei bod hi wedi gwthio ei hunan ymlaen yn groes i air Duw. Mae aelodau’r eglwys wedi gadael/goddef iddi wneud hyn. 
Mae’r eglwys yn Sardis hefyd yn derbyn cerydd,
Mae gen ti enw dy fod yn eglwys fyw, ond corff marw wyt ti go iawn. 2 Deffra! Cryfha beth sy’n dal ar ôl cyn i hwnnw farw hefyd. Dydy beth rwyt ti'n ei wneud ddim yn dderbyniol gan Dduw. 3 Felly cofia beth wnest ti ei glywed a'i gredu gyntaf; gwna hynny, a throi yn ôl ata i. Os na fyddi di'n effro, bydda i’n dod fel lleidr. Fydd gen ti ddim syniad pryd fydda i’n dod. (Datguddiad 3: 1-3)
O’r tu allan mae’r eglwys yn edrych yn iawn – yn fyw, ac hyd yn oed yn gyffrous, ond does yna ddim byd yno mewn gwirionedd. Prysurdeb er mwyn prysurdeb; mae popeth i’w weld yn fywiog, falle bod yna lot o weithgareddau’n mynd ymlaen yno, ond mae rhywbeth ar goll.

Mae’r eglwys yn Laodicea hefyd yn derbyn cerydd, 
Dwyt ti ddim yn oer nac yn boeth! Byddwn i'n hoffi i ti fod y naill neu'r llall! 16 Ond gan dy fod yn llugoer, bydda i’n dy chwydu di allan. (Datguddiad 3: 15-16)

Roedd aelodau’r eglwys yn Laodicea yn gwybod yr efengyl ac yn proffesu bod yn Gristnogion, ond o ran y galon doedd yna ddim byd yno. Doedd yna ddim brwdfrydedd na diddordeb am bethau Duw. Roedden nhw’n ddifater oherwydd eu cyfoeth materol,

'Dw i'n gyfoethog; dw i wedi ennill cymaint o gyfoeth does gen i angen dim byd.' (Datguddiad 3: 17)
Mae unrhyw beth sy’n gwthio Iesu mas o’n bywydau’n druenus yn ei olwg ef. 

